
Ministerie van Onderwijs, Cultuur en Wetenschap 

Staatssecretaris onderwijs en emancipatie 

2500 BJ DEN HAAG 

 

 

Ta konserní: Falta di lugánan na skolnan di fundeshi na Boneiru 

 

 

Apresiabel señora Tielen,  

 

Komo Ombudsman pa mucha, mi ta supervisá kumplimentu ku e 

derechonan di mucha. Esaki tambe ta konta pa mucha ku ta biba na 

Boneiru. Resientemente, mi a risibí vários keho di mayornan ku a kontá mi 

ku nan yu no por bai skol pasobra tur skol di fundeshi na Boneiru ta yen. Mi 

ta seriamente preokupá pa e lokual ku esaki ta nifiká pa e derecho riba 

enseñansa di e muchanan aki. P'esei, mi ta urgi señora Tielen pa 

solushoná e problema aki, promé ku e kuminsamentu di e aña eskolar nobo 

na ougùstùs.  

 

Kiko ta e problema  

Un grupo di mucha na Boneiru no por bai skol pasobra tur skol di fundeshi 

ta yen pa basta tempu kaba. Esaki ta konta prinsipalmente pa muchanan di 

kuater, sinku i seis aña di edat. Ku e kuminsamentu di e aña eskolar nobo 

na ougùstùs, e situashon ta menasá di empeorá mas, pasobra pa e 

muchanan ku a kaba di hasi kuater aña tampoko tin sufisiente lugá.  

 

Entretantu, e muchanan ku ta na kas pa un periodo mas largu kaba, no a 

risibí niun forma di enseñansa. Esaki sin duda lo tin konsekuensianan pa 

nan karera eskolar i nan desaroyo.   

 

E situashon aktual ta afektá e famianan di e muchanan aki hopi tambe. Por 

ehèmpel, tin mayornan ku ta ousente di nan trabou pa por kuida nan yu na 

kas. P'esei, nan ta kore riesgo pa pèrdè nan trabou i entrada, ku tur 

konsekuensia ku esaki por trese kuné. Ademas, mi a risibí señalnan ku tin 

mayornan ku ta forsá pa no laga un yu mas grandi bai skol, pa asina nan 

por wak un ruman mas chikitu.  

 

Mi preokupashonnan 

Mi a papia no solamente ku mayornan i muchanan, sino tambe ku Entidat 

Públiko Boneiru (OLB), e ámtenar di leerplicht, RCN-OWC i dos di e kuater 

atministrashon di skol (schoolbestuur). Tur parti ta rekonosé e urgensia di e 

problemátika aki. A base di e deliberashonnan aki, mi ta mira opstákulonan 

ku no ta kontribuí na un solushon puntual i struktural:  

 

1. e koperashon entre algun parti enbolbí ta difísil. No tin un enfoke 

kompartí i konstruktivo pa solushoná e situashon strukturalmente, den 

kua tur parti tin akseso na e mesun informashon i ta pone e interes di e 

muchanan na promé lugá. Segun algun parti, no a investigá e 

akshonnan i ideanan pa solushoná e problema sufisientemente, i/òf a 

keda sin probechá esakinan.  

2. no tin klaridat tokante di e kantidat real di mucha pa ken aktualmente i 

den e aña eskolar benidero no tin lugá na un skol di fundeshi. E 

kantidatnan ku ta menshoná ta varia bastante; di binti te posibelmente 

96 mucha. Tur parti sí ta di akuerdo ku tin un grupo di mucha 

(prinsipalmente di abla spañó) ku no tin sufisiente bista riba nan, 

pasobra nan mayornan no a mèldu serka un skol di fundeshi òf 

leerplicht.  

3. tin preokupashonnan tokante di e aptitut di e edifisio ku OLB a hür na 

mart 2026, pa konvertí esaki den un edifisio di skol ku ta adekuá pa 

mucha yòn. Esaki tin di aber entre otro ku e falta di espasio pa hunga i 

e tualètnan ku ta muchu haltu pa mucha di kuater, sinku i seis aña di 

edat. 

4. ainda no a tuma desishon tokante di kua schoolbestuur ta bira 

formalmente responsabel pa e enseñansa den e edifisio ku OLB a hür. 

Tanten ku esaki no ta e kaso, no por bestèl muebel ni publiká vakatura 

pa dosentenan nobo. Konsiderando entre otro e plasonan (largu) di 

entrega i e periodo di zomer benidero, tempu ta kabando pa hasi esaki.  

5. no ta informá mayornan i muchanan aktivamente tokante di e 

posibilidatnan pa nan yu sí bai skol. Esaki ta kousa hopi strès.   

 

Preguntanan den Parlamento  

Na mart a hasi preguntanan den Parlamento na señora Tielen tokante di e 

falta di lugánan di enseñansa na Boneiru. Señora Tielen a kontestá e 

preguntanan aki riba 11 di mei. Konsiderando e kontestanan aki i e 

informashon ku mi a rekopilá pa medio di kòmbersashonnan, mi ta 

konstatá ku ta parse ku tin informashon kontradiktorio. Esaki ta preokupá 

mi.  

 

Petishon 

E falta di lugánan riba e skolnan di fundeshi na Boneiru ta un problema 

urgente ku ta menasá di bira ainda mas grandi ku e kuminsamentu di e aña 

eskolar nobo. Mi ta haña inaseptabel ku mucha ta na kas sin enseñansa pa 

periodonan prolongá. Mi ta pidi señora Tielen, i tur parti enbolbí na 

Boneiru, pa hasi máksimo esfuerso pa pèrkurá pa tene bista riba tur 

mucha, pa nan por bai skol na kuminsamentu di e aña eskolar nobo, i pa 

informá mayornan i muchanan tokante di e proseso pa logra esaki. Banda 

di esaki, mi ta pidi bo pa fortalesé e kolaborashon entre e partinan enbolbí, 

mantené un bista general i supervisá e echo ku ta kumpli ku e akuerdonan 

hasí.  

 

Debí na e urgensia di e situashon aki pa muchanan na Boneiru, lo mi kier 

risibí un reakshon riba e karta aki promé ku 15 di yüni.  

 

 

Atentamente, 

 

 

 

Margrite Kalverboer 

Ombudsman pa mucha  

 

 

 


